
GOUVÈNÈ HOCHUL MANDE SEKRETÈ AGRIKILTI ROLLINS POU ASIRE 
NOUYÒKÈ YO RESEVWA BENEFIS SNAP POU NOVANM NAN  

  
"Mwen egzòte USDA pou itilize tout otorite yo genyen e pran mezi imedya pou 
debloke fon ijans lalwa otorize pou eta yo ka kòmanse pwosesis pou delivre 

benefis novanm yo pi vit ke posib."  
  

"San direktiv ki soti nan USDA, plizyè milyon Ameriken riske fè fas ak mank 
manje pandan sezon fèt la."  

  
“Kenbe benefis SNAP yo kòm otaj ap fè mal a yon ekonomi ki deja fèb, sitou pou 

anpil ti biznis ak pwodiktè riral ki pral pèdi nan revni yo."  
  
  
Gouvènè Hochul ekri yon lèt jodi a bay Sekretè Agrikilti Etazini, Brooke Rollins, pou 
mande USDA pran aksyon imedyat pou asire benefisyè SNAP yo resevwa benefis yo 
pou mwa novanm nan. Pandan blokaj gouvènman an kontinye, apati 1ye novanm, 
plizyè milyon Nouyòkè pral pèdi aksè ak asistans alimantè yo bezwen pou nouri tèt yo 
ak fanmi yo — epi ekonomi nou an pral soufri pandan biznis nan chèn alimantè a, 
tankou kiltivatè ak ti biznis yo, pral santi konsekans yo. Gouvènè Hochul ap mande 
Sekretè Rollins sèvi ak pouvwa li pou finanse SNAP epi anpeche yon kriz sante piblik.  
  
"Pandan blokajgouvènman GOP la ap kontinye, plizyè milye Nouyòkè riske pèdi benefis 
SNAP yo apati 1ye novanm," Gouvènè Hochul te deklare. "Mwen ap mande 
administrasyon Trump lan pou garanti fon esansyèl sa yo pou Nouyòkè yo ka kontinye 
mete manje sou tab la, epi mwen ankouraje Repibliken Washington yo — enkli sèt ki 
soti Nouyòk — pou yo leve kanpe pou moun yo reprezante, vin chita nan tab 
negosyasyon an, epi mete fen nan enstabilite ak dezòd sa a."  
  
Lèt Gouvènè a vini pandan aksè a SNAP deja sibi atak lwa Big Ugly a, ki prevwa retire 
benefis SNAP plis pase 300,000 fanmi nan Nouyòk.  
  
Li tout tèks lèt la ki anba a:  
  
Chè Sekretè Rollins,  
  



SNAP se pwogram ki pi gwo ak pi efikas kont grangou nan peyi a. Prèske 3 milyon 
Nouyòkè konte sou SNAP chak mwa, pifò ladan yo se granmoun aje, moun ki gen 
andikap, oswa timoun.  
  
Apre direktiv USDA ki boulvèsan e san presedan ki mande eta yo pa bay benefis SNAP 
ki finanse atravè gouvènman federal pou mwa novanm, USDA poko pran okenn mezi 
pou asire plizyè milyon moun ki resevwa SNAP kapab jwenn asistans yo bezwen pou 
manje. Pa gen okenn eta ki resevwa enfòmasyon nan men USDA depi direktiv sa a te 
pibliye nan 10 oktòb.  
  
Lalwa federal otorize itilizasyon fon kontenjans pou bay benefis SNAP nan ka ijans. 
Sepandan, jiskaprezan USDA refize bay enfòmasyon sou fon sa yo oswa kijan eta yo 
ka jwenn aksè ak fon kontenjans federal yo. Mwen egzòte USDA pou itilize tout otorite 
yo genyen e pran mezi imedya pou debloke fon ijans lalwa otorize pou eta yo ka 
kòmanse pwosesis pou delivre benefis novanm yo pi vit ke posib. Nouyòkè yo pa ta 
dwe grangou lè gen yon solisyon legal ak finanse ki disponib, sitou lè ou te bay direktiv 
pou USDA asire lòt fonksyon, tankou Ajans Sèvis Agrikòl yo, rete ouvè.  
  
Si plizyè milyon Nouyòkè ak plizyè milyon Ameriken anplis pa kapab jwenn asistans 
alimantè yo bezwen nan mwa novanm nan, eta yo dwe enfòme benefisyè SNAP yo san 
pèdi tan ke benefis yo ka retade oswa diminye. San direktiv nan men USDA, plizyè 
milyon Ameriken riske fè fas ak ensekirite alimantè pandan sezon fèt la.  
  
Anplis de sa, SNAP sèvi kòm yon motè esansyèl tou pou ekonomi nou an, 
espesyalman nan kominote riral nou yo. Rechèch USDA fè yo menm montre chak dola 
nan benefis SNAP ki distribye jenere plis pase 1.50 dola nan aktivite ekonomik, paske 
moun ki resevwa benefis yo depanse yo nan kominote lokal yo, tankou nan makèt, 
mache peyizan, ak ti biznis. Anplis li lakòz grangou pou plizyè milyon moun, kenbe 
benefis SNAP yo kòm otaj ap fè mal a yon ekonomi ki deja frajil, espesyalman pou anpil 
ti biznis ak pwodiktè riral ki pral fè fas ak rediksyon nan revni yo.  
  
Anplis de sa, eta yo dwe pran anpil mezi pou asire kliyan SNAP yo resevwa benefis yo 
alè. Eta yo kontinye aksepte aplikasyon SNAP, verifye kalifikasyon, ede nouvo kliyan 
enskri, epi travay ak founisè ekstèn pou mete benefis SNAP federal sou kat kliyan yo. 
Sepandan, plis USDA pran tan pou libere fon yo, se plis nou riske kliyan SNAP yo ap 
wè etajè vid nan 1ye novanm. Ni sou plan pratik ni sou plan finansye, eta yo pa kapab 
ranpli vid sa a, paske benefis SNAP yo te toujou jwenn finansan gouvènman federal la. 
Nou pa gen resous ni mekanis pou ranplase pi gwo pwogram federal kont grangou nan 
peyi a. Depi Prezidan Trump pran pouvwa epi kòmanse retire finansman pou pwogram 
federal tankou SNAP ak swen sante, gouvènè yo te lanse avètisman ke pa gen okenn 
eta ki gen kapasite finansye pou ranplase gouvènman federal la kote li p ap fèt.  
  
Madam Sekretè, kòm yon lidè ki gen anpil eksperyans nan agrikilti ak aksè ak manje, 
ou konnen trè byen ke SNAP se pa sèlman yon benefis pou moun ki nan bezwen. Li se 
yon poto mitan nan ekonomi nou an, li se kolòn vètebral moral peyi nou an, epi 



Nouyòkè yo merite aksyon rapid ak desiziv ou pou asire benefis yo pa bloke san rezon 
ni nesesite.  

